
ÇFARË ËSHTË NJË GRUP KOLEGËSH, SI FORMË E RE E EDUKIMIT NË VAZHDIM?
Grupet e Kolegëve (GK) janë një mënyrë trajnimi në vendin e punës nëpërmjet të cilit, mjekë familje dhe infermierë të së njëjtës qendër shëndetësore (QSH), por jo vetëm, takohen sipas një plani të paracaktuar për të diskutuar mbi çështje të ndryshme të praktikës së tyre klinike dhe menaxheriale të përditshme. Mjekët dhe infermierët mund të organizohen në grupe kolegësh sipas profesionit ose në grupe ndër-profesionale, me pjesëmarrjen e përbashkët të mjekëve dhe infermierëve. 
Grupet e Kolegëve, si një  formë efektive e Edukimit në Vazhdim të profesionistëve të shëndetësisë, njihen dhe akreditohen nga Qendra Kombëtare e Edukimit në Vazhdim (QKEV). 

Grupet e Kolegëve ndikojnë pozitivisht në integrimin e shërbimeve që ofron Qendra Shëndetësore brenda ekipit të Mjekësisë familjare.
Pse ngrihet Grupi i Kolegëve?

· Për të zbatuar një praktikë të re, p.sh.b. vlerësimi i rritjes dhe zhvillimit të fëmijëve sipas kurbave të reja të rritjes 

· Për të standardizuar praktikën e përditshme, mbështetur në udhëzues, protokolle të miratuar nga Ministria e Shëndetësisë dhe Mbrojtjes Sociale, p.sh. Standardizimi i ndjekjes dhe vlerësimit të të rriturve me Diabet tip II
· Për të hartuar materiale trajnuese, edukuese/këshilluese për personelin e QSH-së dhe/ose komunitetin të cilit i shërbehet p.sh hartimi i këshillave për ushqyerje të shëndetshme tek pacientët diabetikë
· Për të kombinuar edukimin në distancë p.sh aftësimi i infermierëve në komunikimin individual online me QKEV-në 
A duhet të përbëhet GK vetëm nga infermierë ose vetëm nga mjekë?

Grupi mund të përbëhet vetëm nga mjekë familje, vetëm nga infermierë ose edhe nga të dy së bashku, mjekë dhe infermierë, kur çështja që do të adresojë grupi në takimet e tij është në interes të përbashkët për mjekët dhe infermierët.

KREDITIMI NGA QKEV
A njihet kjo formë trajnimi nga QKEV? Nëse po, sa kredite fitohen?

Grupet e Kolegëve janë një formë e Edukimit në Vazhdim të profesionistëve të shëndetësisë  që njihet nga QKEV-ja si “Grup rishikimi” bazuar në vendimin nr. 788, datë 22.9.2015 (ndryshuar me VKM nr.304, datë 5.4.2017; nr.418. datë 4.7.2018) për përcaktimin e kritereve, standardeve dhe procedurave të procesit të akreditimit të aktiviteteve të edukimit në vazhdim për profesionistët e shëndetësisë. 
Numri i krediteve varet nga numri total i orëve efektive të takimeve brenda një cikli takimesh. 

A duhet të paguaj për pjesëmarrjen time në Grupin e Kolegëve për tu njohur nga QKEV-ja?

Jo, asnjë anëtar nuk ka nevojë të paguajë. Aktivitetet e Edukimit në Vazhdim (AEV) të organizuara nga institucionet publike për punonjësit e tyre përjashtohen nga tarifa e akreditimit.

DOBITË
Çfarë përfitimesh kam n.q.s. bëj pjesë në një grup kolegësh?
Përfitimet nga angazhimi në një grup kolegësh nuk janë financiare, por profesionale: zhvillim personal profesional, përmirësim i marrëdhënieve me kolegët dhe i punës në ekip si dhe marrja e krediteve në varësi të numrit të takimeve dhe të kohëzgjatjes së takimeve.

Çfarë përfitimesh ka facilitatorja
 e grupit? 
· Facilitatorja zhvillon aftësitë shprehëse dhe komunikuese me kolegët, drejtuesin e QSH-së dhe  QKEV-në. 

· Zhvillon aftësitë analitike dhe sintetike të të dhënave gjatë funksionimit të grupit.
· Zhvillon aftësitë klinike mjekësore si anëtarët e tjerë të grupit.
· Për një cikël takimesh facilitatorja merr dyfishin e krediteve në krahasim me anëtarët e grupit.

Të gjitha detyrat facilitatorja i kryen mbi baza vullnetare.

ROLI I ANËTARËVE

Jam Mjeke/infermiere e re në një qendër shëndetësore (QSH) të kujdesit parësor. A mund të ngre një Grup Kolegësh?

Po, mund të ngresh nëse ke një grup kolegësh prej 5-10  vetash që janë dakord për ngritjen dhe funksionimin e grupit dhe ti ose një anëtar Grupi pranon të kryejë rolin e facilitatores së grupit.

Sapo kam filluar punë si mjeke/infermiere zëvendësuese në QSH ku është një  GK. Facilitatorja dhe anëtarët janë dakord që t’i bashkohem Grupit. A më lejohet të marr pjesë në takimet e këtij Grupi Kolegësh? Nëse PO, a përfitoj kredite për takimet e ndjekura dhe sa?

Po, edhe nëse jeni zëvendësuese apo sapo jeni emëruar në QSH ku është një GK, ju mund të merrni pjesë në takimet e këtij Grupi dhe përfitoni kredite në varësi të orëve që keni ndjekur në total.

A ka kritere për tu bërë facilitatore?
Facilitatorja duhet të ketë motivim personal për kryerjen e këtij roli, aftësi komunikuese dhe dëshirë për t’u zhvilluar nga pikëpamja profesionale. 

Duhet të njohë kompjuterin dhe të jetë gati të mësojë dhe zbatojë rregullat e komunikimit me QKEV-në për aktivitetet e  Edukimit në Vazhdim.
Cili është roli i facilitatores së grupit?

Facilitatorja krijon Grupin prej 6-10 vetash. Bashkë me Grupin vendos çështjen që do të trajtohet gjatë takimeve dhe harton kalendarin e takimeve. 

Bën aplikimin për akreditimin e grupit tek QKEV-ja dhe mban komunikimin me QKEV-në para dhe pas çdo takimi.  Përgatit axhendën e çdo takimi dhe ia dërgon QKEV-së një javë përpara takimit. Gjatë takimit, moderon, dokumenton dhe siguron mbarëvajtjen e takimit: respekton axhendën e takimit,  siguron pjesëmarrjen aktive/kontributin e të gjithë anëtarëve në takim, nxit diskutimin, pyetjet dhe shmang paragjykimin e mendimeve të anëtarëve të grupit.
Brenda një jave pas çdo takimit bën raportimin tek QKEV-ja.

Pas takimit të fundit dërgon në QKEV:

· Raportin e takimit të fundit, 

· Përmbledhjen e prezencës në të gjitha takimet 

· Raportin  e gjetjeve të vlerësimit të aktivitetit nga anëtarët e Grupit.

Pas marrjes nga QKEV-ja të vendimit të akreditimit për ciklin e takimeve të përfunduara, harton dhe përgatit duke i printuar certifikatat për çdo anëtar grupi, të cilat më pas i firmos dhe vulos tek Drejtori i QSH-së.
Kush duhet të përgatitet për takimin: vetëm facilitatorja apo edhe anëtarët? 

Takimi i grupit të kolegëve në dallim nga trajnimet klasike bazohet në kontributin aktiv të të gjithë anëtarëve të Grupit në varësi të axhendës së takimit dhe të detyrave që ka patur çdo anëtar përpara takimit. 
Axhenda e çdo takimi pasardhës dhe detyrat për çdo anëtar grupi vendosen bashkë me grupin në  fund të takimit. 
Ndarja e detyrave ndërmjet anëtarëve të grupit  bëhet me sistem rotacioni në mënyrë që çdo anëtar të ketë mundësi të kontribuojë dhe  të marrë pjesë aktivisht në diskutime.

Vetë takimi është një proces që kërkon pjesëmarrjen, ndërveprimin e të gjithë anëtarëve të grupit pa paragjykime për mendimet e shprehura nga kolegët.
Anëtarët e grupit duhet të respektojnë kohën e fillimit dhe  të mbarimit të çdo takimi.

Anëtarët e grupit nga takimi në takim zhvillojnë kapacitetin jo vetëm për të prezantuar eksperiencën e tyre, por edhe atë të reagimit/komentimit të eksperiencës së kolegëve.
TEMAT QË DISKUTOHEN
Çfarë çështjesh mund të diskutojë një grup kolegësh?

Çështja që do të trajtohet duhet të jetë në përgjigje të një nevoje prioritare që kanë anëtarët e grupit si  p.sh.:

· për të ditur më shumë lidhur me një procedurë/çështje mjekësore ose menaxheriale,
· për të standardizuar praktikën e tyre klinike me udhëzues klinikë, protokolle mjekimi të miratuar nga Ministria e Shëndetësisë dhe Mbrojtjes Sociale, si dhe komunikimin përkatës me përdoruesit e shërbimeve, 
· për tu shkathtësuar praktikisht në kryerjen e një procedure, në përdorimin e një pajisje mjekësore, 
· për të mësuar nga një eksperiencë që një koleg e ka marrë gjatë një trajnimi jashtë qendrës shëndetësore etj. 
Plotësimi i kësaj nevoje bëhet kryesisht duke përdorur/shfrytëzuar ekspertizën dhe potencialin e anëtarëve  të grupit, por në përgjigje të nevojave specifike të Grupit, në takime të caktuara mund të ftohen edhe ekspertë jashtë Grupit, p.sh. mjekë familje, infermierë familje me eksperiencë, mjek specialist.

Duke konsideruar sa më sipër, Grupi përcakton një herë çështjen/ temën që do të trajtohet gjatë një cikli takimesh dhe bashkë me facilitatoren harton kalendarin e takimeve.
A e përcakton QKEV-ja temën e grupit?

Jo, çështja/et e grupit caktohet/n nga vetë Grupi. 
KALENDARI, ORARI DHE VENDI I TAKIMEVE
Sa shpesh zhvillohen takimet e grupit dhe sa zgjat një takim?

Takimi i parë zhvillohet minimumi 30 ditë pas dërgimit të aplikimit për akreditim te QKEV-ja. Shpeshtësia e takimeve të tjera përcaktohet në Kalendarin e Takimeve që Grupi ka hartuar që në fazën e aplikimit për akreditim. Kjo shpeshtësi mund të jetë një herë në javë, një herë në muaj, dy herë në muaj etj.

Një takim këshillohet të zgjasë 2-3 orë me qëllim që të mos cënohet shërbimi në ditën e takimit.

Sa takime mund të ketë një cikël takimesh?

Numri i takimeve vendoset nga grupi dhe është në varësi të çështjes që do të trajtohet, të qëllimit që grupi synon të arrijë në fund të ciklit të takimeve, të nevojës për ndarjen e eksperiencave të praktikës aktuale të anëtarëve të grupit referuar këqyrjes së kartelave klinike, të nevojës për lexime shtesë dhe të nevojës për ekspertizë jashtë grupit.
Kështu numri i takimeve zakonisht shkon 3-4. 
Takimet e grupit zhvillohen gjatë orarit të punës?

Takimet zhvillohen në atë orar që vendos Grupi dhe që nuk cenon punën/shërbimin e asaj dite. Në zbatim të kalendarit të takimeve, facilitatorja vendos datën dhe orën e saktë të takimit bashkë me grupin dhe vë në dijeni Drejtorin e QSH-së një javë përpara takimit duke i lënë kohë të gjithë anëtarëve të grupit që ta përfshijnë takimin e Grupit në planin personal të punës të asaj dite. 
A më duhet leje nga drejtori i qendrës për tu organizuar në një grup kolegësh?

Drejtori i QSH-së njihet me organizimin e Grupit, çështjen, kalendarin e takimeve dhe aplikimin për akreditim që në fillim të procesit. Drejtuesi i QSH-së e ka për detyrë të nxisë dhe mbështesë aktivitetet e Edukimit në Vazhdim në vendin e punës dhe jo vetëm. 

Ku zhvillohen takimet e grupit?
Takimet zhvillohen në një ambient të përshtatshëm në QSH, n.q.s. nuk ka një sallë të dedikuar për takime. 
PËRMIRËSIMI I GRUPIT

Në qendrën tonë shëndetësore Grupi i Kolegëve nuk ka funksionuar. Çfarë mund të bëj që të funksionojë?
Mundohuni të kuptoni arsyet se përse nuk ka funksionuar më parë. Mbani parasysh se angazhimi i të gjithë pjesëmarrësve në Grupin e Kolegëve është mbi baza vullnetare, kështu që kushti kryesor është që kolegët të jenë të motivuar për të përparuar profesionalisht dhe njëri nga anëtarët e grupit të luajë rolin e facilitatores. Kështu, si fillim mund të keni nevojë të ndani me kolegët informacion të detajuar mbi Grupet e Kolegëve dhe përfitimet që vijnë prej tyre. Gjithashtu, mund të bisedoni me kolegë të qendrave të tjera shëndetësore, ku Grupi i Kolegëve funksionon në mënyrë të suksesshme si dhe mund të informoheni mbi eksperiencat e mira duke ndjekur videon e realizuar mbi funksionimin e Grupit të Kolegëve në disa qendra shëndetësore: https://vimeo.com/manage/300998519/general 
Projekti Shëndet për të Gjithë është i gatshëm të ofrojë mbështetjen e nevojshme për organizimin dhe funksionimin e grupit, përfshirë aftësimin në komunikimin me QKEV-në. 

�Në këtë rast, termi ‘facilitatore’ i referohet të dyja gjinive.

